
ШУХАШ 

Вирьял Чӗлхи, 
эсӗ - Ылтӑн, эсӗ - Ахах! 

...Тӗрӗс мар-им? Тӗрӗс!.. Паян 
мар, тахҫанах - вунӑ ҫул каярах, 
хӗрӗх ҫул каярах уҫҫӑн та ирӗклӗн 
калаҫмаллаччӗ пирӗн, чӑвашсен, 
КУ ТЕМДПА. 

Шел, калаҫмарӑмӑр, ҫӗршер 
пин ҫынна тӳрремӗнех пырса тиве-
кен ҫивӗч ыйтӑва хускатмарӑмӑр, 
сӳтсе явмарӑмӑр: ма вак-тӗвек ый-
тупа пӑтранас, ма кӑлӑхах хумхан-
тарас халӑха?.. 

Анатри чӑвашсене /хам та - ана-
три чӑваш/ КУ ТЕМАНА хускатма, 
ахӑртнех мӑнкӑмӑллӑх тени ирӗк 
памарӗ-тӗр. Ара, чӑваш литерату-
рин чӗлхи И.Я.Яковлева, анатри чӑ-
ваша пула, пӗр ӗмӗр ытла анатри чӑ-
вашсен чӗлхин никӗсӗ ҫинче атала-
нать, анатри чӑвашсен чӗлхи ӳсӗм 
хыҫҫӑн ӳсӗм тӑвать - вирьял чӗлхи-
не хӗснӗҫемӗн хӗсет, кун пекех пул-
сан кӗҫех, ак, вирьял диалектӗнчен 
нимӗн те тӑрса юлмасть, пур чӑваш 
та анатри чӑвашсем пек калаҫма ты-
тӑнать... Лайӑх-и? Лайӑх! 

Вирьял-чӑвашсене КУ ТЕМА
НА татӑклӑн, ҫине тӑрса, саккун-
лӑ майпа хускатма, ахӑртнех, ан-
сат мар шӑпи пилленӗ сӑпайлӑхӗ-
пе йӑвашлӑхӗ чӑрмантарчӗ-тӗр: ху-

скатса пӑх-ха эсӗ никам та уҫҫӑн ху
скатма хӑяйман ыйтӑва, хӳтӗле-ха 
татӑклӑн вирьял чӗлхине - тем кур
са тӑрӑн тата... 

...Ҫапла пурӑнтӑмӑр эпир, чӑ-
вашсем - анатрисем, анат енчи-
сем тата вирьялсем - ку тарана 
ҫитиччен, паян та ҫапла пурӑнат-
пӑр - кунсерен вирьял чӗлхи, Аслӑ 
Чӑваш Чӗлхин пӗр пысӑк, ытар-
ма ҫук илемлӗ, урӑх нимӗнпе те 
улӑштарма, саплаштарма ҫук хӑй-
неевӗрлӗ пайӗ, ҫурхи юр купи пек 
ирӗлнӗҫемӗн ирӗлет, кӗҫех пач ҫук 
пулса тӑрать, эпир вара ҫак инкек 
пирки сӑмах хускатма та хӑратпӑр... 

. . .Килӗшетӗп, паллах, килӗ-
шетӗп: калаҫман мар КУ ТЕМӐПА -
калаҫнӑ. Анчах хамӑр хушӑра. Ха
лах ҫине кӑлармасӑр. Эп астӑвас-
са, Александр Угольников, Чутай 
тӑрӑхӗнче ҫуралса ӳснӗ тӗлӗнмел-
ле пултаруллӑ та пысӑкчӗреллӗ чӑ-
ваш, иртнӗ ӗмӗрӗн 80-мӗш ҫулӗсен-
че ҫырнӑ пӗр повеҫне вирьял чӗлхи-
не тӗпе хурса, е, тӗрӗсрех каласан, 
вирьялла ҫырчӗ. Элӗк тӑрӑхӗнчен 
тухнӑ Александр Волков, лайӑх 
ҫыравҫӑ, хӑйӗн повеҫ-калавӗсенче 
усӑ куратчӗ вирьял сӑмахӗсемпе, 

сӑнарӗсене вирьялла калаҫтарма 
тӑрӑшатчӗ. Шел, ун чухне ҫак пу-
лӑма, ҫак акцие, ҫак йыхрава шута 
хуракансем пулмарӗҫпе пӗрех. 
Питӗ шел. 

Иртнӗ ӗмӗр вӗҫӗнче, ку ӗмӗр 
пуҫламӑшӗнче /ҫулне астумастӑп/ 
Муркашсем хӑйсен энциклопедийӗ 
кун ҫути курнӑ ятпа Наци библио-
текинче чаплӑ уяв ирттерчӗҫ. Мана 
та сӑмах пачӗҫ ҫав уявра. Шӑпах 
ҫавӑн чухне сумлӑ хӑнасен умӗ-
нче эпӗ хамшӑн пуҫласа ҫак сӑ-
махсене каларӑм: «...Эпӗ - ана
три чӑваш, Комсомольски районӗ-
нче ҫуралса ӳснӗскер. Анчах та 
мана тахҫантанпах вирьял чӗлхин 
шӑпи питӗ хумхантарать. Куратӑп 
- вирьял чӗлхи, вирьял диалекчӗ 
куҫ умӗнчех ҫухалать, куҫ умӗ-
нчех пӗтет. Ку - питӗ тӗрӗс мар! 
Вирьял чӗлхи - пӗтӗм чӑваш ха
лах пуянлӑхӗ, пӗтӗм тӗнче пуян-
лӑхӗ! Вирьял чӗлхи пур чухне чӑ-
ваш чӗлхи икӗ хут пуянрах, ви
рьял чӗлхисӗр чӑваш чӗлхи - икӗ 
хут чухӑнрах. Мӗн тери пысӑк пу-
янлӑх вӑл - пирӗн чӗлхере «мин-
тер» те пурри, «ҫитар» та пурри!.. 
Ман шутӑмпа, КУ ЫЙТӐВА патша-

лӑх шайӗнче ҫӗклеме вӑхӑт ҫитрӗ. 
Вирьял чӗлхине килес ӑрусем вал-
ли ҫӑлса-упраса хӑварасси ҫинчен 
правительствен ятарлӑ программа 
хатӗрлемелле, ҫакӑн валли кирлӗ 
чухлӗ укҫа уйӑрмалла». 

Ку вӑл - .15-20 ҫул каярах пулса 
иртнинчен. Улшӑнчӗ унтанпа мӗн 
те пулин? Ҫук! 

Вирьял чӗлхи паян еплерех 
лару-тӑрура аталанни пирки, унӑн 
пуласлӑхӗ ҫинчен кам та пулин сӑ-
мах хускатрӗ-и? Ҫук! Шел пулин 
те - ҫук... 

...Ҫак статьяна пичетлесе «Хы-
пар» хаҫат /ӑна никӗслекенӗ - чӑ-
ваш журналистикипе ӑслӑлӑхӗн 
Патриархе Николай Никольский 
тури чӑваш/ хӑйне вирьял чӑвашӗ-
сен чӗлхи, йӑла-йӗрки, тӗнчеку-
рӑмӗ, кӑмӑлӗ-сипечӗ питӗ кӑсӑ-
клантарнине тепӗр хут пӗлтерет-
ҫирӗплетет, сире, хисеплӗ вула-
кансем, вирьял чӗлхи пирки, унӑн 
паянхи пурнӑҫӗпе пуласлӑхӗ ҫин-
чен хӑвӑр мӗн шухӑшланине ҫырса 
пӗлтерме ыйтать. 

Пурсӑра та сӑмах паратпӑр, пу
рин шухӑшне те илтессе, сума сӑ-
васса шантаратпӑр. 

Валери ТУРКАЙ 


